
1.  IDENTIDADE
A Federación Down Galicia é unha entidade sen ánimo de lucro, creada no ano 1998, que agrupa a 
sete entidades específicas para a síndrome de Down da Comunidade Autónoma de Galicia, tal e como 
queda reflectido no seguinte mapa:

Dende a súa constitución, a Federación Down Galicia e as súas entidades membro definiron un estilo de 
traballo propio, marcado, sobre todo, polo compromiso social a favor da inclusión e da participación 
das persoas coa síndrome de Down ou calquera outra discapacidade intelectual, a través duns criterios 
de actuacións básicos para garantir a coherencia, eficacia e éxito das actuacións. Polo tanto, o sentido 
principal da existencia do “Movemento Down Galicia” vén dado polas necesidades de establecer as 
medidas precisas para garantir a igualdade de oportunidades das persoas coa síndrome de Down 
ou outras discapacidades intelectuais, a través da provisión de servizos e actividades das que están 
desprovistas na súa contorna.

Obxectivo

O Movemento Down en Galicia ten como obxectivo prioritario conseguir que as persoas coa síndrome 
de Down e calquera outra discapacidade intelectual consigan a máxima capacidade posible para 
levar unha vida autónoma, tomar as súas propias decisións e formar parte da sociedade dunha 
maneira visible e inclusiva.

Labor

Enfoca todo o seu traballo cara un servizo integral de atención ás persoas con discapacidade intelectual 
de promoción da súa autonomía, o chamado Servizo de Promoción da Autonomía Persoal (SEPAP). 

Dado que este servizo abarca todo o período evolutivo das persoas, realízase unha organización de 
programas atendendo ás necesidades específicas en cada un deses períodos, pero tendo en conta que 
a persoa é un “todo integral”. Para realizar unha organización na xestión do servizo, identifícanse seis 
áreas de actuación que seguen o esquema global do ciclo da vida das persoas atendidas, tal e como 
se presenta a continuación:

A historia da Federación e as súas entidades mostra como, nos seus inicios, eran organizacións baseadas 
no voluntarismo e voluntariedade das familias, que buscaban un novo e mellor futuro para os seus fillos e 
fillas. Nun período moi breve, foron transformándose en organizacións cada vez máis profesionalizadas, 
que creceron de maneira exponencial grazas a investimentos apoiados desde diferentes puntos das 
administracións e financiadores cada vez máis comprometidos con proxectos sociais.



PLAN ESTRATÉXICO 2024-2028 DOWN GALICIA

5

2.  PARTES INTERESADAS

PARTE INTERESADA NECESIDADE

Entidades membro
• Que lle acheguen financiamento
• Que reciban un reparto xusto dos recursos da Federación
• Recibir servizos de apoio de calidade

Persoas coa síndrome 
de Down e outras 
discapacidades 
intelectuais

• Ser escoitados e tidos en conta
• Recibir servizos de calidade axustados ás súas necesidades
• Velar polo cumprimento dos seus dereitos
• Ser atendidas por persoas traballadoras capacitadas
• Recibir un trato amable por parte da entidade
• Capacitación para recibir atención telemática nos servizos

Familiares das 
persoas usuarias

• Asesoramento e información
• Recibir servizos de calidade axustados ás súas necesidades
• Ser atendidas por persoas traballadoras capacitadas
• Recibir un trato amable por parte da entidade
• Comunicación clara e fluída sobre a intervención co seu ou ca súa familiar
• Capacitación para recibir atención telemática nos servizos

Profesionais das 
entidades

• Clima laboral agradable para traballar e un trato amable
• Remuneración xusta
• Formación adecuada para desenvolver as súas funcións no posto

Financiadores

• Xustificar e dar visibilidade ás súas achegas
• Transparencia, publicidade das accións, feedback do realizado
• Xustificacións económicas e técnicas acorde coas convocatorias
• Dar prioridade ao financiamento de necesidades básicas

Administración 
pública

• Dar cobertura ás necesidades do grupo de persoas coa síndrome de Down e/ou 
discapacidade intelectual e ás súas familias
• Ofrecer un servizo de calidade e que cumpra con tódolos requisitos normativos 
establecidos
• Cumprir coa lexislación, normativa, etc.
• Adaptación á administración telemática

Centros educativos

• Boa coordinación da entidade Down para a inclusión das persoas usuarias
• Orientación e apoio á resolución de situacións que lles xurdan ás persoas usuarias
• Apoio, asesoramento e formación ao profesorado e comunidade educativa para 
favorecer a inclusión educativa

Empresas 
colaboradoras con 
Emprego Con Apoio 

• Comunicación clara durante todo o proceso de colaboración
• Que o contrato ou formación práctica sexa óptima para a empresa

Down España
• Representar os valores e principios aos que as entidades Down de Galicia están 
comprometidas, como entidades que forman parte de Down España
• Capacitación en atención telemática para as persoas usuarias das entidades

Redes de traballo
• Colaboración activa nos proxectos e na comunicación coas administracións para a 
mellora da calidade de vida de tódolos colectivos de persoas con discapacidade
• Participación nas reunións

Proveedores
• Manter unha boa comunicación constante
• Puntualidade no pago e no cumprimento das condicións do contrato

3.  MISIÓN
Apoiar o labor das entidades da Federación no traballo pola inclusión das persoas coa síndrome de 
Down ou outras discapacidades intelectuais, a través de apoios personalizados ao longo da súa vida 
e da súa participación nos recursos existentes para toda a poboación.

4.  VISIÓN
A Federación Down Galicia será un referente na inclusión, na concienciación e na reivindicación dos 
dereitos das persoas coa síndrome de Down ou outras discapacidades intelectuais.

5.  PRINCIPIOS
Os principios son un conxunto de parámetros éticos de carácter universal, que poden expresar normas 
xurídicas, dirixidos a orientar a vida e labor da entidade. 

Diversidade: “Todas as persoas somos diferentes”

Defendemos a riqueza dunha sociedade diversa.

Cada persoa é única, diferente e irrepetible.

As diferenzas de cada persoa deben ser aceptadas, valoradas e tidas en conta, dándolles a mesma 
importancia que ás do resto da sociedade.

O respecto pola diversidade permite descubrir e valorar a cada quen como un ser único que achega 
valor á comunidade, evitando a exclusión social.

Dignidade: “Respéctame e valórame” 

Defendemos o valor e a dignidade das persoas polo feito de ser persoas, independentemente das 
súas capacidades e logros.

As persoas coa síndrome de Down ou calquera outra discapacidade intelectual teñen os mesmos 
dereitos e deberes que as demais persoas. 

Toda persoa, pola súa condición de ser humano, merece ser respectada, valorada e non discriminada 
por ningún motivo.

A dignidade é un dereito fundamental e o valor dunha persoa non depende dos méritos acadados.

Poder de decisión e independencia: “Eu decido na miña vida” 

Promovemos a autonomía individual e a autoxestión para levar unha vida independente, xa que todas 
as persoas teñen dereito á autodeterminación e a ser protagonistas da súa propia vida.

Por tanto, todas as persoas adultas teñen dereito a tomar de forma autónoma as súas propias decisións 
e a vivir de xeito independente, en igualdade de condicións que as demais e coa mínima interferencia 
na súa vida privada.

A autonomía decisoria das persoas é un dereito fundamental, polo que se impulsará a súa capacidade 
para afrontar esa toma de decisións, facilitándolles as ferramentas e os apoios personalizados 
necesarios para desenvolver a súa vida e acadar a máxima independencia.

Diversidade Dignidade Poder de decisión
e independencia

Igualdade de
oportunidades

Inclusión e 
participación

Accesibilidade

Igualdade de oportunidades: “Coma ti, podo con apoio”

Defendemos a non discriminación, e damos o apoio necesario a cada persoa, para promover o 
desenvolvemento en todas as etapas da súa vida.

Recoñecer e valorar as diferenzas implica levar a cabo medidas que fagan real e efectivo o exercicio 
dos dereitos e liberdades de todas as persoas.

É preciso identificar e eliminar as situacións de desigualdade que impiden ou dificultan que todas 
as persoas poidan exercer os seus dereitos e realizar o seu proxecto de vida, articulando os apoios 
necesarios.

Inclusión e participación: “Estou presente e avanzo na sociedade”

Promovemos e apoiamos a presenza e o avance de cada persoa en todos os ámbitos da sociedade, 
dándolle visibilidade ao longo da súa vida.

Apostamos pola participación activa das persoas na súa contorna, tanto na comunidade como na vida 
asociativa das entidades e da federación, onde deben ter voz nas decisións políticas e nos servizos, 
fundamentalmente naqueles que lles afecten de xeito directo.

Todas as persoas que forman parte dunha sociedade contribúen a enriquecela.

A inclusión é unha tarefa de todos e todas, polo que é necesario crear contornas accesibles nas que 
aseguremos a participación e avance de toda a poboación.

A exclusión social de calquera persoa non ten cabida nunha sociedade moderna e diversa. Cando se 
deixa á marxe a aquelas que teñen síndrome de Down ou calquera outra discapacidade intelectual, 
ademais de vulnerar os seus dereitos, empobrécese a sociedade.

Accesibilidade: “Acabemos coas barreiras que condicionan a miña vida”

Demandamos o cumprimento do dereito á accesibilidade universal, sendo fundamental traballar por 
eliminar as barreiras e as situacións de desigualdade dende todas as administracións e a propia 
sociedade.

Facer accesible os espazos, as comunicacións ou os servizos é un dereito de todos e todas e é a clave 
para contribuír á construción dunha sociedade máis diversa, xusta e inclusiva. 

Ademais da accesibilidade da contorna física é fundamental asegurar a accesibilidade cognitiva, 
aplicando a accesibilidade universal no ámbito das tecnoloxías da información e a comunicación, así 
como nas relacións coas administracións, sendo necesaria a eliminación de barreiras de acceso ao 
coñecemento e a comprensión.

6.  VALORES
Os valores son as guías para definir o correcto comportamento da entidade na sociedade. Conxunto 
de cualidades que permiten á entidade actuar de acordo ao que se considera correcto.

A Federación Down Galicia desenvolve o seu labor en sintonía cos seguintes valores:

Reivindicación

Defendemos os dereitos, deberes e liberdades das persoas coa síndrome de Down ou calquera outra 
discapacidade intelectual a través dos nosos principios e valores, desenvolvendo políticas efectivas 
acordes coa “Convención Internacional de Naciones Unidas sobre los Derechos de las Personas con 
Discapacidad”.

Unión 

As entidades Down están conformadas por familias, unidas pola mellora na calidade de vida das 
persoas coa síndrome de Down ou outras discapacidades intelectuais. 

Coa súa forza, impulsan á Federación a levar a cabo a súa misión, que respecta o ámbito de decisión 
de cada unha das entidades da Federación e procura o consenso nos aspectos que sexan de interese 
común.

Uso dos recursos da comunidade

Fomentamos a utilización das instalacións, recursos e servizos destinados á poboación en xeral existentes 
na sociedade, tanto públicos como privados.

Consideramos que estes recursos deben ser empregados por todas as persoas, en igualdade de 
condicións, evitando o illamento e a exclusión, así como a segregación en espazos específicos só para 
persoas con discapacidade.

Xestión responsable

Traballamos de xeito independente e comprometido para conseguir a mellora continua. Buscamos a 
satisfacción de todos os nosos grupos de interese e aseguramos a transparencia, a efectividade e 
a coherencia nas nosas actuacións, así como a mellora da competencia profesional e o talento dos 
equipos a través da formación e o coñecemento compartido. 

Así mesmo, coordinámonos cos recursos existentes na comunidade e sensibilizamos á sociedade sobre 
os dereitos das persoas con discapacidade e a importancia da provisión de apoios para estas e as 
súas familias.

Xestión 
responsable

Unión Uso dos recursos 
da comunidade

Reivindicación



PLAN ESTRATÉXICO 2024-2028 DOWN GALICIA

10

7.  OBXECTIVOS ESTRATÉXICOS
Os obxectivos estratéxicos son aqueles que necesitamos e queremos conseguir.

OBXECTIVO XUSTIFICACIÓN

Situar o modelo de inclusión e de 
promoción da autonomía persoal 
como un referente na sociedade

Dar resposta ás necesidades de visibilizar, reivindicar e expandir o 
modelo en tódolos ámbitos.

Lograr unha estabilidade económica 
no financiamento

Garantir o desenvolvemento e a calidade dos servizos, contando co 
financiamento estable necesario para prestar o Servizo de Promoción 
de Autonomía Persoal, polo que se fai a atención ás persoas e o 
traballo nas entidades

Fomentar o respecto e a cohesión 
entre as entidades Down

Necesidade dunha convivencia saudable a través do respecto mutuo, 
a comunicación e a participación activa das entidades nas accións 
propostas como conxunto, tanto por parte de todo o persoal, como 
todas as persoas directivas de todas as entidades Down

Promover e reforzar as alianzas con 
entidades públicas e privadas

É necesario sumar aliados que traballen por concienciar á cidadanía 
e aos diferentes axentes comunitarios, no dereito efectivo á presenza 
e á participación das persoas en situación de discapacidade en todos 
os ámbitos da sociedade, a través dos apoios e a eliminación das 
barreiras que se atopan ao longo da súa vida

Fomentar a adquisición e o traslado 
de coñecementos entre as persoas 
traballadoras e a súa fidelización nas 
entidades Down

Aproveitar a capacitación de cada unha das persoas profesionais para 
fortalecer a situación como referente en inclusión social e a promoción 
da autonomía, mantendo dito talento nas entidades de xeito motivado

Dinamizar toda a base social, 
facéndoa máis partícipe na toma de 
decisións

Conseguir que as persoas ás que se da apoio e seus familiares 
teñan máis participación. Desta forma, poderán tomar decisións nas 
entidades

Definir o modelo e atención na 
etapa do envellecemento, prestando 
especial atención á necesidade de 
recursos especializados e ao proceso 
de orientación e acompañamento das 
familias neste momento

As familias non deberían ter unhas expectativas que van máis aló do 
que a entidade Down lle poida apoiar no tránsito e acompañamento a 
outros recursos para persoas maiores, pois hai entidades Down de fóra 
de Galicia que están creando recursos para maiores que non encaixan 
no modelo de inclusión polo que se aposta en Galicia

Apoiar as entidades para dar 
resposta ás persoas de etapa adulta, 
que teñan necesidade de apoio para 
facer vida na comunidade

As persoas adultas, teñen o mesmo dereito a facer vida na súa 
comunidade, xunto co resto da veciñanza (acudir a actividades no 
centro cívico, ao ximnasio...)

Apoiar ás entidades na demanda 
de solucións á falta de transporte 
público

O problema que ten Galicia de transporte público afecta ás persoas 
que veñen ás entidades Down. Sobre todo aquelas que non viven na 
cidade ou están nas aforas. Hai xente que por este motivo non pode 
vir á súa entidade Down, ter un emprego, formarse ou ir a outras 
actividades

Procurar unha organización óptima 
en materia de xestión e tramitación 
burocrática

É necesario mellorar a xestión das entidades e os pasos que deben dar 
as persoas traballadoras. A situación é complicada polo aumento de 
axudas, o cumprimento da normativa das administracións, o alto volume 
de profesionais que se deben coordinar no traballo, a toma de moitas 
decisións e un servizo de atención ás persoas que medra e evoluciona



PLAN ESTRATÉXICO 2024-2028 DOWN GALICIA

11

8.  AXENDA 2030
Down Galicia e as súas entidades colaboran en 7 dos 17 Obxectivos de Desenvolvemento Sostible. 	
Velaquí a contribución aos ODS da Axenda 2030:

OBXECTIVOS DESCRICIÓN

Obxectivo 3
Saúde e benestar

Garantir unha vida sa e promover o benestar de todas 
as persoas a todas as idades

Obxectivo 4
Educación de calidade

Garantir unha educación inclusiva e equitativa de 
calidade e promover oportunidades de aprendizaxe 
permanente para todos e todas

Obxectivo 5
Igualdade de xénero

Acadar a igualdade de xénero e empoderar a todas 
as mulleres e as nenas

Obxectivo 8
Traballo decente e crecemento económico

Promover o crecemento económico sostido, inclusivo 
e sostible, o emprego pleno e produtivo e o traballo 
decente para todos e todas

Obxectivo 10
Redución das desigualdades

Reducir a desigualdade no interior dos países e entre os 
distintos países

Obxectivo 16
Paz, xustiza e institucións sólidas

Promover sociedades pacíficas e inclusivas, acceso á 
xustiza para todas as persoas e construír institucións 
eficaces, inclusivas e responsables

Obxectivo 17
Alianzas para acadar os obxectivos

Fortalecer os medios de implementación e revitalizar a 
Alianza Mundial para o Desenvolvemento Sostible

· Contribución específica: 

· Contribución global:

Consulta aquí o díptico informativo “Contribuíndo aos Obxectivos de Desenvolvemento Sostible”.

https://downgalicia.org/wp-content/uploads/2022/12/Diptico-ODS-Web-Galego.pdf

